
Ipar Kataluniako hainbat leku 

Mugatik haratago badaude ere, Herrialde Katalanak dira Rossello, Capcir, Sardinia Garaia, Conflent, Vallespir eta Fenolleda; nahiz eta Frantziaren mende egon, bizi-bizi dago kataluniartasuna. 

Gure nahiekin zorretan bageunde bezala antolatzen ditugu batzuetan oporrak. Helburua ez da bakarrik atseden hartzea, ongi pasatzea eta eguzkitan etzatea; irudimenezko leku bat egia bihurtzeko ametsa ere -amets xaloa-bete nahi izaten dugu. Irakurri, edo argazki eta pelikuletan ikusiagatik ere, ez da benetakoa hara joan arte. Eta hara joandakoan, hara joan izanak pozten gaitu lekuak berak baino gehiago. 

Antonio Machadoren hilobia ikusteko egindako ikasbidaia batean joan nintzen lehen aldiz Colliurera. Nerabezaroan ikusitako Ipar Kataluniako arrantzale herri hori hautatu dut abiapuntu, inguru horretan barrena hasteko. Cerbere eta Perpinya artean dago. Rosselloko hiriburua da, bai eta Ipar Kataluniako kultur eta gizarte erreferentzia ere. 

COLLIUREKO AZOKA. Eskualdeko tren batean iritsi gara Portboutik Colliurera. Bi ordu pasatxo behar dituzte trenek Bartzelona-Portbou ibilbidea egiteko, baina tren ugari izaten da egun osoan. 

Arrantzale herria zen lehen Colliure; itsasoa ikusten da leku guztietatik, eta 3.000 biztanle inguru ditu. Kaleak alaiak dira, bizi-biziak udan; neguan, berriz, bakarti eta lasaiak direlakoan gaude. 

Asteazken eta larunbatetan, goizetan, azoka izaten da Leclerc plazan, eta askotariko elikagai, arropa eta gauzak aurki daitezke. Foiea, gazta, eztia, ardoa eta tokiko produktuak lantzen dituzten eskulangileak izaten dira. Azokek herrialde baten errealitatea ezagutzen laguntzen dutela pentsatu dut beti. Ardoa saltzen duen emakume batek esan digunez, katalana du senarra, eta pixka-pixka bat hitz egiten du katalanez; senarrak erakutsi egin nahi omen dio semeari -alboan du haurra-. Pozik dirudi katalanez mintzatzeko gai delako, eta inguruko hainbat ardo mota probatzen utzi digu; Frantziako onenak direla esaten omen dute adituek; etxean, ordea, lasai-lasai dastatuta, zera ikusi dugu: Kataluniako edo Errioxako ardo askok ez dutela honen enbidiarik, prezioari eta kalitateari dagokienez. 

Espainiarrak edo katalanak garen galdetu digu ezti saltzaileak, eta, erantzun ondoren, berriketan hasi eta zain utzi ditu gainerako erosleak. Frantses kutsuko katalana ahotan esan digunez, senideak ditu Hego Katalunian -lehen aldia da termino hori entzuten duguna-, Bergatik hurbil eta Granollersen. Erlezaina da, eta aurten lehorte handia izan dutenez, ekoizpena eta horren kalitatea kaskarragoa izango omen da. Damu da katalanez baldar samar moldatzen delako; izan ere, frantsesezko hitzak erabiltzen ditu tarteka. Ongi ulertzen diogula esan diogu behin eta berriz. «TV3 ikusten dut, baina ez dut katalanez mintzatzeko aukera handirik». 

HIZKUNTZA ETA HEDABIDEAK. Bai, Kataluniako telebistak (TV3 eta Canal 33) Ipar Katalunian ikusten dira, eta albistegietan inguruko berriak ematen dituzte. Irratiari dagokionez, katalan hutsean aritzen dira Radio Arrelsen; Perpinya dago, eta 25. urteurrena beteko du aurten, horren sortzaile eta zuzendari Pere Manzanaresekin. Hala eta guztiz ere, katalana eta hizkuntza ofiziala -frantsesa-ez diren gainerako hizkuntza guztiak mespretxuz tratatzen ditu Frantzia zentralistak. Eskualdeko L'Indépendant egunkarian tarteka agertzen da katalanez idatzitako zutabe bat. La Semaine du Roussillon astekaria eskuzabalagoa da: orrialde osoa bat argitaratzen du katalanez, eta Hego Katalunia deitzen duten horren inguruko kultur agenda biltzen du. 

Mugatik 30 km-ra egonda, El País egunkaria -aurreko egunekoa- 2 euroan saltzeko arrazoiaz galdetu diogu egunkari saltzaile bati, eta hauxe erantzun digu: «Egunkari katalanik ere ez dugu jasotzen, AVUI edo El Punt esaterako. Parisek erabakitzen du prentsa nola banatu. Estatuaren zentralismoa da». 

ARGELERSKO HONDARTZA. Colliure utzi eta itsasertzetik iparralderantz jota Argelersera iritsiko gara. Hirigune historikotik -kale xarmagarriak eta lorez apaindutako balkoiak daude- hondartzarantz eta porturantz egingo dugu; udako apartamendu blokez beteta dago. Argelersko hondartza oso zabala da, eta zoritxarrez, Espainiako gerra zibilaren ondoren 100.000tik gora lagun hartu izanagatik ezagun; errepublikanoak izateagatik egin behar izan zuten ihes frankismoaren atzaparretatik. Monumentu xume bat eta informazio panel bat dira kontzentrazio esparru izandako hartan pasatutako miserien oroigarri. Argelersera edo Portvendresera trenez joan daiteke, kotxea utzita. Colliureren hegoaldean dago Port-Vendres (2,40 euroÛ joan-etorria). Harrigarria da terrazako ikuspegia, geltokitik irteten den bidetik jaitsi eta gero: portu handi baten erdian dago herria. Herritarrak, berriz, hondartzei eta itsaso zabalari bizkar emanda bizi dira; izan ere, argibiderik ezean, ez da erraza Plage d'en Bauxera iristea. Leku guztiz lasaia da, noski. Baita Banyuls ere, Cerberera iritsi baino lehen dagoen herria. Orain arte ikusitako lekuetan, Kosta Gorrian, bertako jendearen eta turisten diskrezioa da gauzarik nabarmenena; behin edo behin talde handia biltzen bada ere, ez dute zaratarik sortzen hondartzetan. Egia esan, abuztuaren amaieran frantses gehienak lanera itzultzen dira eta ikasturtea ere irailaren hasieran hasten da, Katalunian baino astebete lehenago. 

PERPINYAKO FOTOKAZETARITZA JAIALDIA. Rosselloko eta Mallorcako Erresumako hiriburu historikoa da Perpinya; hainbat monumentu, eliza eta museo dituen hiri dinamikoa: Mallorcako errege-erreginen jauregia (arkitektura gotiko eta militarra); Castellet, antzinako hormaren ate izandakoa - Kataluniako Arte eta Tradizioen Museoa da egun-; Hyacinthe Rigaud Museoa, zeramika zaleentza paregabea (hispaniar-moriskoa) eta, beste hainbat eta hainbat leku interesgarriren artean, baita tren geltokia ere. Salvador Dalirentzat unibertsoaren erdigunea zen hura, eta haren inspirazio iturri. Perpinyan senyera-k (Kataluniako bandera) ikusiko dituzue; behin eta berriz errepikatzen dute Perpignan la Catalane kontsigna, eta hegoaldearekiko loturak kulturala dirudi politikoa baino gehiago. 

Aukera edukiz gero, iraileko lehen hamabostaldian joan perpinyara, orduan izaten baita Visa pour l'image Fotokazetaritzako Nazioarteko Jaialdia. Are kosmopolitagoa bihurtzen da hiria; eskuzabal hartzen du bisitaria, eta doan sar daiteke erakusketa guztietara (10:00etatik 20:00etara; Kataluniakoa da ordutegi hori, Frantziakoa baino gehiago). Ospe ikaragarria du jaialdi horrek, eta argazkilaritzan aditu ez direnen artean beti aurkitzen da profesional onen bat. Azken Visa Oro saria El Periódico de Catalunya-k jaso du, Sergio Caroren lan batengatik, Afrikarren Europaranzko immigrazioa biltzeko izan duen sentsibilitateagatik -15 herrialdetako 40 egunkarik hartzen dute parte sariketa horretan-. 

KATALUNIAKO ERROMANIKOA. Inork inguru horren katalantasuna zalantzan jarriz gero, nahikoa izango da Kataluniako Goi Erdi Aroko -X-XII mendeak- arkitektura ikustera eramatea. Colliuretik ordubeteko bidea dago autoz Santa Maria de Serrabonara (Rossello Garaia); abadiako tribuna bera ikusteko bakarrik bada ere, merezi du bidaia, zoragarria baita. Hiru arku ditu aurrealdean, zutabeen gainean, eta goiko horma erliebe apaingarriz beteta dago. Serrabonatik haratago, Sant Miquel de Cuixa eta Sant Marti del Canigo dira aipagarriak; azken monasterio hori Canigo mendiaren oinetan dago. Cereteko Arte Modernoko Museoa ikustea ere komeni da; Perpinyatik 40 kilometrora dago Ceret, eta Picasso, Gris, Miro, Tapies eta beste hainbat artistaren lanak biltzen ditu. 

Pirinioetako Itunaren ondorioz (1659), Rosello, Capcir, Sardiniaren zati bat, Conflent eta Vallespir beretu zituen Frantziak, baina ez zuen lortu haien historia, kultura eta tradizioa galtzea. Orain bi Kataluniak hurbilduko ditu polemika handia sortu duen proiektu batek. Ikusmin handia piztu da iparraldean: 2009ko otsailean, 45 minutuan lotuko ditu AVEk Perpinya eta Bartzelona. Perpinyako Castelleteko erlojuan ageri dira egun horretara arteko egunak. 

datu interesgarriak 

Telefono aurrezenbakia: 00 33 04 (04 tokiko aurrezenbakia da. Frantziatik kanpotik deituz gero, 4 bakarrik jarri behar da). 

Jatetxeak: 
La Carmagnole: Menuak eta eguneko platerak, kalitate ona dute eta merkeak dira; jatetxea goxoa da, eta erdigunean dago. Eguerdietan eta gauetan zabalik. Rue de la Revolution française 12, Perpinya. Tel. 04 68354446. 

Creperie Bretonne Annaick: Askotariko crepe gazi eta gozoak eskaintzen ditu, arto beltzez egindakoak -askoz ere gozoagoak izaten dira. Egun osoan zabalik. Terraza ere badu herriko paseorik jendetsuenean. Camille Pelletan 8, Colliure, Tel. 04 68825491. 

www.creperiebretonne.com 

Lotarako: 

Kanpin eta ostatu ugari daude. Kontuan hartzekoak dira, era berean, asteka alokatzen dituzten apartamentuak. Informazioa: Comite Departamental du Tourisme Pyrenees Orientales: Tel. 04 68666111. 

Inter-sites txartela: 

Eskatu txarte lhau museo edo abadia bat ikusten duzun bakoitzean. Horrekin, merkeago izango dituzu ondasun inetereseko 40 gunetako sarrerak. Resau culturel/Terre catalane. Tel. 04 68515290. 

www.chateaux-france.com/route-terrecatalane/ reseauculturel@wanadoo.fr 

Irakurtzeko: 
Mestre, Jesus, i Adell, Joan-Albert, La Catalunya Nord, Viatge al romànic català/3, RACC Club-Edicions 62, 2000). 

